
  THE CHAIRMAN (Onor. Leo Brincat):  L-ewwelnett nixtieq nibda billi nagħti merħba lill-Membri kollha tal-Public Accounts Committee (PAC).  Jekk m'iniex sejjer żball, ħlief għall-Onor. Claude Muscat, il-Membri kollha huma fil-fatt ġodda għal dan il-kumitat u nixtieq nieħu din l-okkażjoni wkoll sabiex inrodd ħajr liċ-chairman preċedenti li kellu dan il-Kumitat għaliex naħseb li għen lill-kumitat fl-aktar mument opportun meta kien għaddej mill-hekk imsejjaħ learning curve tiegħu wara li bdejna nitgħallmu ftit mis-sistema Ingliża mħaddma fil-House of Commons innifisha.

  Ħassejt il-bżonn li nlaqqa' lil dan il-kumitat kemm jista' jkun malajr għaliex mill-informazzjoni li ġabruli l-Uffiċċju tal-Clerk of the House jidher li hemm backlog mhux ħażin ta' xogħol li jrid jiġi proċessat.  Fil-fatt  hemm madwar 16-il rapport pendenti li wħud minnhom, bħal dawk tal-Broadcasting Authority, tal-Freeport u ta' l-NTOM, imorru lura sa l-1995.  Qed ngħid dan mhux b'sens ta' kritika, pero'  l-aħħar PAC dam xi erba' xhur ma ltaqa' u mbagħad iltaqa' biss 19-il darba f'21 xahar u għalhekk jien nixtieq li bl-appoġġ ta' kull wieħed minna preżenti hawnhekk inkunu aktar pro-attivi ħalli għallinqas inżommu ruħna abreast tar-rapporti hekk kif dawn jibdew jiġu tabled fil-Parlament.  Wieħed irid japprezza li ċerti rapporti tista' tgħaddihom f'seduta waħda imma għandek rapporti bħal ta' l-Awditur li tradizzjonalment dejjem jieħdu ċertu għadd ta' seduti ħalli jagħtu ċans lill-membri kollha preżenti jiflu r-rapport bl-attenzjoni li jixraqlu.

  L-appell tiegħi huwa li l-istess kif jiġri f'parlamenti oħrajn - ovvjament l-iktar parlament li aħna nistgħu nispiraw ruħna minnu f'dan il-kontest partikolari huwa dak Ingliż għaliex rajnih jaħdem fil-prattika - ikun hemm input kemm jista' jkun analitiku u professonali minn kull wieħed u waħda minna.  Huwa importanti li hawnhekk nersqu bħala membri parlamentari tal-Kamra kollha, aktar milli bħala A-team jew B-team jew bħala partit tal-Gvern jew partit ta' l-Oppożizzjoni.  Il-Membri tal-PAC Ingliż - li kif għidt konna rajnih jaħdem - tant ikunu kritiċi u analitiċi li jkun diffiċli biex tkun taf min minnhom huwa membru tan-naħa tal-gvern u min huwa min-naħa ta' l-oppożizzjoni.  Jien nixtieq li dan il-bipartisan approach jiġi mħaddem  hawnhekk ukoll.  Dan qed ngħidu bħala appell biex inkunu nistgħu nirregolaw ruħna kemm jista' jkun aħjar fil-ħidma tagħna.  Jiena nemmen - qed ngħid dan l-aktar bħala bniedem li kelli okkażjoni  nservi fl-imgħoddi darbtejn oħra fuq dan il-kumitat - li jekk dan il-kumitat jitħaddem tajjeb, kif jiena persważ li se jitħaddem, ikollna għodda li ssaħħaħ it-trasparenza u anke l-accountability tal-Parlament tagħna.  

  Meta niġu biex niftħu għad-diskussjoni xtaqt daqsxejn l-opinjoni tal-membri preżenti dwar kif għandna nirregolaw il-meetings tagħna.  Il-kumitat l-antik ta' qabel dan, kien jiltaqa' ftit irregolari imma kien jiltaqa' għal ċertu tul.  It-tradizzjoni qabel kienet - ta' l-inqas iż-żewġ kumitati l-oħra - li jiltaqa' aktar spiss imma jiltaqa' with a time frame; siegħa, siegħa u nofs.  Jiena kont se nissuġġerixxi għall-konsiderazzjoni tagħkom li għallinqas sakemm jiġi cleared ċertu backlog niltaqgħu safejn ikun possibbli every week on Tuesday bejn il-5.00 p.m. u s-6.00 p.m. jew bejn il-5.00 p.m. u l-6.30 p.m. biex ma nibqgħux  inkaxkru ċertu backlog magħna.  Naturalment dan is-suġġeriment huwa miftuħ għad-diskussjoni.  

  Bħala schedule ta' xogħol kont ngħid li l-ewwel neħilsu r-Rapport ta' l-Awditur u nieħdu fuqu żmien kemm inħossu li hemm bżonn, imbagħad inħarsu lejn ir-rapporti ta' ċerta portata, biex ngħid hekk, tipo dawk tal-Bank Ċentrali.  Imbagħad biex il-backlog jiġi cleared kont ta' l-idea li nħarsu l-ewwel lejn dawk il-korporazzjonijiet li tagħhom għad għandna accounts pendenti li jmorru lura sena jew sentejn.  Biss naħseb li l-aħjar ħaġa hija li nirregolaw ruħna on an ad hoc basis u niddeċiedu minn laqgħa għall-oħra biex inkunu flessibbli u prattiċi f'dak li nagħmlu.

  Qabel nistieden il-kummenti tal-membri nixtieq nirriferi għall-korrispondenza li għandna quddiemna.  Għandna ittra mibgħuta mingħand l-Awditur Ġenerali fejn qed jinformana li bejn is-7 u l-14 ta' Novembru se jkun qed jattendi l-International Congress of the Supreme Audit Institutions li se jsir Montevideo, fl-Uruguay u fl-assenza tiegħu se jaqdi l-funzjonijiet ta' Awditur Ġenerali  d-deputy tiegħu s-Sur John A. Bonnici.  Ġie ċċirkolat ukoll lill-membri ta' dan il-kumitat newsletter ippubblikata u mibgħuta lili mill-Malta Institute of Taxation li tittratta dwar The Taxpayer and the Electronic Age.  
  Qabel nistieden il-kummenti mill-membri preżenti nixtieq nagħmel appell lill-Press sabiex kemm jista' jkun ikunu fattwali f'dak li jirrapportaw u nixtieq li jekk jista' jkun ma jirrikorrux għal slant spekulattiva dwar il-ħidma ta' dan il-kumitat.  Sfortunatament diġa' kellna xi kumment editorjali fuq dan il-kumitat meta dan għadu lanqas biss tlaqqa'.  Ma rridx niġi miftiehem ħażin li qed ngħid li aħna m'għandniex niġu kkritikati - naħseb li għandhom kull dritt jikkritikawna daqs ħaddieħor - pero' nixtieq li biex il-PAC jingħata r-rikonoxximent li jixraqlu, il-Press ikunu fattwali kemm jista' jkun u jħarsu lejh in a non-partisan way.

  Nixtieq issa nistieden lill-membri ta' dan il-kumitat sabiex jekk għandhom xi osservazzjonijiet x'jagħmlu, kemm fuq il-mod kif għandu jirregola ruħu l-kumitat kif ukoll xi kummenti ġenerali, jagħmluhom bil-qalb kollha.  

  L-Onor. Gatt.

  ONOR. AUSTIN GATT (Segretarju Parlamentari):  Mr Chairman, l-ewwelnett jiena wkoll bħalek naħseb li huwa doveruż li nsellmu u nirringrazzjaw lill-membri li ġew qabilna f'dan il-kumitat għaliex kienu predeċessuri f'ħaġa ġdida li saret reċentement u waqt li wieħed jista' forsi jikritika 'l hawn u 'l hemm x'sar jew ma sarx naħseb li l-esperjenza overall kienet waħda pożittiva u rridu nitgħallmu minnha u nibnu fuqha.  Naħseb li huwa importanti wkoll li kif għidt int, Mr Chairman, wieħed jara l-pitfalls li kellna fis-snin li għaddew mhux tant b'lenti ta' kritika imma b'lenti li nitgħallmu minnhom biex il-ħidma tagħna tkun aktar effettiva kif wara kollox ried il-Parlament meta waqqaf dan il-kumitat.  Mr Chairman, jien nikkondividi miegħek ukoll l-opinjoni li dan il-kumitat kemm jista' jkun ikun analitiku u 'l fuq mill-partijiet partiġġjani mingħajr ovvjament ma jfisser li wieħed iżomm lura kritika li jidhirlu li għandha tkun ġustifikata, kritika li b'xi mod tattakka naħa jew oħra ta' l-amministrazzjoni.  Naħseb li fl-aħħar mill-aħħar l-iskop ta' dan il-kumitat hu li jkun hemm aktar possibbilta' ta' riflessjoni u aktar possibbilta' ta' indaġini milli wieħed jista' jagħmel il-Parlament, pero' naqbel miegħek ukoll li wieħed mill-iskopijiet ta' dan il-kumitat huwa li mhux sempliċement nikkoppjaw dak li jiġri fil-Parlament imma li anke jagħtina l-possibbilta' li naħdmu b'metodi differenti u jiena nawgura li naħdmu b'metodi differenti.

  Dwar il-laqgħat, jiena wkoll intendi biex naqbel miegħek, Mr Chairman.  Jiena nippreferi li nipprogrammaw il-laqgħat tagħna anke jekk hemm bżonn sa l-aħħar ta' Diċembru biex imbagħad nipprogrammaw it-tliet xhur jew l-erba' xhur ta' wara.  Jiena nippreferi li nkun naf l-impenji tiegħi tliet xhur bil-quddiem milli nkun nafhom minn ġimgħa għall-oħra u naħseb li jkun fair għal kulħadd li wieħed ikun jaf li għandu ċertu ħin dedikat biex jagħmel ċertu xogħol milli jkollna s-sorpriżi tal-laqgħat.  Pero' jien ngħid dan purche' isiru żewġ affarijiet.  

  L-ewwelnett jidhirli li l-ħin tal-laqgħat ta' dan il-kumitat għandu jkun fiss ukoll u naħseb li l-ħin ta' l-għeluq ta' l-istess laqgħat għandu jkun fis-6.00 p.m.  u mhux fis-6.30 p.m. għaliex jien jidhirli li l-question time huwa parti essenzjali mill-ħin tal-Parlament u possibbilment għandu jittieħed minn kull membru tal-Kamra.  Jien nippreferi li niltaqgħu qabel biex nispiċċaw sas-6.00 p.m. jew almenu nerġgħu niltaqgħu wara l-question time kemm-il darba d-dibattitu li jkun hemm fil-Parlament ma jkunux involuti fih il-membri ta' dan il-kumitat.  

  It-tieni punt li ridt nagħmel huwa li r-regolarita' fil-laqgħat tal-kumitat għandha tibqa' anke wara li jiġi cleared il-backlog.  Hawnhekk ukoll naqbel miegħek, Mr Chairman, li huwa importanti li l-backlog intajruh kemm jista' jkun malajr, pero' mingħajr għaġġla żejda.   Fl-opinjoni tiegħi, kundizzjoni derogabbli għal dan hija li jkollna żmien biżżejjed sabiex inkunu nistgħu nistudjaw sew il-materjal li jkun se jiġi diskuss mill-kumitat.  Ma naħsibx li jkun utli wisq li niltaqgħu f'dan il-kumitat jekk il-membri ma jiġux preparati u sempliċement nirċievu xi rapport tlieta, erbat ijiem jew ġimgħa qabel mingħajr ma wieħed ikollu l-opportunita' li jeżamina sew dak li jingħata u anke jekk hemm bżonn - billi hemm ħafna mill-materjal li huwa speċjalizzat - wieħed jagħmel konsultazzjonijiet qabel biex ikollu aktar informazzjoni u aktar background.   Given dawn iż-żewġ kondizzjonijiet, jiena all for,  anzi nħeġġeġ, illi dan il-kumitat jaqbel fuq ġurnata u ħin b'mod regolari meta għandu jiltaqa'.

  MR CHAIRMAN:  Nirringrazzja lill-Onor. Gatt għall-osservazzjonijiet tiegħu li qed jiġu nnotati.  

  L-Onor. Cilia.

  ONOR. JOE CILIA:  Mr Chairman, l-ewwelnett nibda biex ngħid li għalija wkoll din hija l-ewwel esperjenza bħala membru fuq dan il-kumitat.  Jien  nawgura li d-diskussjoni li jkun hawn fil-laqgħat futuri tkun waħda li tirrifletti proprju l-importanza li qed jingħata lil dan il-kumitat.  Fost il-kumitati kollha tal-Kamra - li dwarhom kien hemm qbil bejn iż-żewġ naħat tal-Kamra - naħseb li dan għandu funzjoni extra speċjali f'dak li proprju jkun qed jistaqsi l-mistoqsijiet dwar il-finanzi tal-pubbliku in ġenerali.  

  Rigward il-metodu ta’ kif għandu jaħdem dan il-kumitat jiena nemmen li tkun ħaġa tajba li wieħed iżomm time frame regolari sabiex inkunu nistgħu nirregolaw ruħna anke għar-rigward ta’ xogħlijiet oħra li jista' jkollna.  Naħseb li jkun tajjeb ukoll li bħala membri ningħataw kopja tar-rapporti li għad iridu jiġu diskussi minn dan il-kumitat li kif qal ic-Chairman imorru lura anke sa l-1995 -  forsi anke minħabba  n-nuqqas ta' regolarita' li bih kien jiltaqa' l-kumitat - ħalli nkunu nistgħu neżaminawhom bil-kwiet u nippreparaw ruħna għalihom.  Jien naħseb li jekk il-kumitat jiltaqa’ darba f’ġimgħa nkunu nistgħu neħilsu mill-backlog u anke nittrattaw kwestjonijiet li jkunu qegħdin jiġru minn żmien għal żmien.  Ikun tajjeb ukoll jekk fl-istess ħin il-kumitat iżomm ċerta flessibbilta' għaliex ovvjament, bħalma ntqal tajjeb miċ-Chairman, ċerti rapporti jimmeritaw aktar attenzjoni, studju u riflessjoni minn oħrajn.  

  THE CHAIRMAN:  Nixtieq nappella wkoll -  xtaqt għamiltha fil-bidu -  illi billi dan il-kumitat bħal kumitati oħrajn jagħti d-dritta liż-żewġ naħat li jinnominaw sostituti, nixtieq li meta jkun hemm xi membri li ma jistgħux jattendu jagħmlu kif għamel l-Onor. Claude Muscat u bil-quddiem, permezz tal-whip, jinfurmaw lill-iSpeaker bis-sostitut tagħhom ħalli jekk jista' jkun l-attendenza dejjem tkun sħiħa u ma tkunx ridotta kif sfortunatament bdejna l-laqgħa tal-lum; b'membru   miż-żewġ naħat tal-Kamra nieqes.  Fil-fatt imissni għidtha fil-bidu; l-Onor. Victor Galea Pace qiegħed jattendi minflok l-Onor. Claude Muscat.    

  Hawn iżjed kummenti?  L-Onor. Hyzler.

  ONOR. GEORGE M. HYZLER (Segretarju Parlamentari):  Mr Chairman, naturalment jiena wkoll naqbel  li wieħed ikun jista' jipprogramma s-seduti b'mod li jkun jista' anke mhux biss jipprogramma ħajtu, imma anke naturalment jipprepara għall-kumitat.  Li jinkwetani xi ftit huwa l-fatt li t-terms of reference tal-kumitat is a very tall order, u frankament niddubita kemm aħna nkunu nistgħu nagħmlu x-xogħol tagħna bis-serjeta’ b’laqgħa waħda fil-ġimgħa li forsi ddum siegħa jew siegħa u nofs.   Li rrid ngħid jiena huwa li dawn ir-rapporti jkunu nvolvew ħafna xogħol, imbagħad minħabba l-istruttura u t-time-table tagħna ma nkunux qed nagħtuhom il-ħin li ħaqqhom.  Allura forsi tista' tkun ukoll funzjoni ta' dan il-kumitat li wara l-esperjenza ta' dawn il-ftit snin li ilu mwaqqaf, wieħed ikun jista' anke jagħmel rakkmandazzjonijiet dwar tibdil fl-istruttura għaliex frankament naħseb li mhux se jkun hemm dedikat il-ħin li jixirqilhom ir-rapporti li jiġu ppreżentati.  Dawn huma rapporti ta' portata serja u kieku wieħed kellu jagħmel diskussjoni serja ma jistax f'temp ta' siegħa janalizza suġġett, hu x'inhu.    

  Ħaġa oħra li xtaqt hija li jkollna aċċess għar-rapporti li hemm pendenti minn issa biex anke nkunu nistgħu nipprogrammaw b'mod konkret għaliex inkunu  nafu x'hemm forsi li huwa aktar urġenti.  Qed ngħid "urġenti" fis-sens li jekk ikun hemm punti highlighted mill-Awditur Ġenerali dwar xi sistemi li għandhom jinbidlu, ma jkunx hemm diffikulta' li wieħed jibdilhom minn issa.  Voldieri li xtaqt jiena huwa li jekk hemm dawn ir-rapporti diġa' ppreżentati aħna jkollna aċċess għalihom.  Jien ma naħsibx li dawn huma diġa’ ċirkolati hux hekk?

  THE CHAIRMAN:  Jiena nistieden lis-segretarja sabiex tiegħu l-passi neċessarji ħalli tiċċirkola r-rapporti li hemm pendenti għand il-Clerk of the House.  

  ONOR. GEORGE M. HYZLER:  Jekk ikollna kopji ta’ dawn ir-rapporti bażikament inkunu nistgħu nissettjaw l-aġenda.  Dan ma jeskludix il-possibbilta' li jkun hemm rapporti li jidħlu wara li jkunu jistgħu jaqbżu l-queue.  Jiġifieri l-element ta’ urġenza li semmejt huwa f’dan is-sens.   

  THE CHAIRMAN:  Jiena nnotajt l-osservazzjonijiet validi li għamel l-Onor. Hyzler, biss nixtieq nagħmel enfasi fuq il-fatt illi aħna m'għandna l-ebda rabta dwar kemm nagħmlu seduti fuq korporazzjoni.  Jiġifieri għalkemm kien hemm it-tendenza li ċerti corporations jiġu tackled f'seduta waħda, kien hemm diversi każi li niftakar jien fejn ma lħaqniex eżawrejna l-parametri kollha tal-korporazzjoni u ġieli kellna korporazzjonijiet fejn ħadna seduta u nofs u anke żewġ seduti sħaħ.  Jiġifieri l-frekwenza tal-laqgħat li appellajt għaliha fil-bidu proprju qed nagħmilha għalhekk ħalli għalkemm dawn il-laqgħat ikunu frekwenti, fl-istess ħin inkunu nistgħu niddedikaw il-ħin li hemm bżonn għal kull rapport li jkollna quddiemna u mhux biss għal dak ta' l-Awditur Ġenerali li ovvjament huwa aktar eżawrenti mir-rapporti l-oħra kollha.

Aktar kummenti?  L-Onor. Gatt.

    ONOR. AUSTIN GATT:  Mr Chairman, jiġifieri qed niftehmu li se niltaqgħu Tuesdays? 

  THE CHAIRMAN:  Iva, la ma kienx hawn suġġerimenti kuntrarji, nistgħu nibqgħu li l-kumitat jiltaqa’ Tuesdays from 5.00 p.m. u 6.00 p.m. u jekk inħossu l-bżonn naġġornaw għal wara l-question time kif issuġġerixxa l-Onor. Gatt.

  Nixtieq issa nistieden lis-Sur Joseph. G. Galea, l-Awditur Ġenerali, sabiex l-ewwelnett jingħaqad fuq il-mejda magħna.  Sur Galea, naħseb li jkun tajjeb jekk forsi nimxu bl-istess pattern li mxejna bih fis-snin ta' l-imgħoddi li minflok naqbdu fuq l-ispecifics u kulħadd jibda jixxuttja minn angolu differenti, forsi tagħmel daħla, biex ngħid hekk, dwar il-punti ġenerali tar-rapport imbagħad nirregolaw ruħna rigward kif ir-rapport innifsu se jiġi tackled fis-seduti li ġejjin.  

  IS-SUR JOSEPH G. GALEA (Awditur Ġenerali):  Qed nitkellmu fuq ir-rapport li sar b’riferenza għas-sena 1996, pero' fl-istess ħin f’dan l-istess rapport m’aħniex qed nillimitaw ruħna fuq is-sena 1996 imma qbiżna anke fuq is-sena 1997.  

  Se nibda mill-parti tar-rapport li jitkellem dwar dak li titlob il-Kostituzzjoni, jiġifieri li l-Awditur jagħmel rapport fuq ir-running of his own department, imbagħad indur għall-punti li ġew elevati mar-rapport kollu.  F'dan ir-rapport qed ngħidu li għamilna enquiries biex nakkwistaw konsulenza kemm minn barra minn Malta kif ukoll minn Malta. U għaliex minn barra minn Malta?  Għaliex peress li l-amministrazzjoni u kulħadd qabel li nimxu fuq il-mudell Ingliż, l-ewwel li ridna nagħmlu kien li nieħdu ftit esperjenza min-naħa ta' l-Ingilterra.  Qed ngħid "ftit" għaliex is-suġġett huwa vast ħafna u għalkemm kellna anke membri mill-Uffiċċju ta' l-Awditur l-antik li għamlu korsijiet qosra imma li kienu ta' validita' kbira ..  Barra minn hekk nirċievu wkoll regolarment minn hemmhekk kopji tal-value for money reports li jagħmlu huma.  Impressjonawna bil-mod li jeżawrixxu s-suġġett u  mpressjonawna wkoll bil-mod ta’ kif inhuma armati.  Biex narmaw bħalhom - mhux fis-sens bħala numru għax m'għandniex dawk ir-riżorsi u lanqas hemm in-neċessita' - ...  Qed ngħid dan għaliex hemm xi ħaġa li ma nistgħux nitgħallmuha, sfortunatament lanqas mill-akkademja preżenti hawn Malta.  Għaliex?  Għax il-konċett li amministrazzjoni waħda wara l-oħra qiegħda tipprova tintroduċi b'ċerta enerġija u b'ċerta ħeġġa, dak tal-value for money, huwa wieħed li għadu qed jiżviluppa.  Aħna qed nagħmlu esperimenti tiegħu, għandna fejn nagħmlu improvements pero' naħseb li mill-attentati li għamilna qed nindikaw fejn nixtiequ mmorru u forsi  dan anke jidher - intom tistgħu tgħidu aktar - mill-bidla bejn rapporti li kienu jsiru qabel u rapporti li qed isiru issa.  Minħabba t-tibdil li sar fil-liġi, minbarra l-financial audit u l-compliance audit, illum bilfors irridu nagħmlu value for money audit u allura huwa neċessarju li jkollna din il-kultura aktar fuq bażi professjonali.  U l-valur professjonali tagħha qed narawh anke mill-eżempju li għandna tal-kunsilli lokali li qed jagħmlu l-auditing f’isem l-Uffiċċju ta' l-Awditur, awdituri mis-settur privat.  Aħna għadna sal-ġurnata mqaddsa tal-lum m’aħniex kuntenti bir-reports li qed jagħtuna għal dak li jirrigwarda l-value for money audit għalkemm qegħdin joqorbu ħafna.  Dan għaliex fis-settur privat ma jeżistix dan il-value for money exercise li qed titlob minna l-liġi.  Xogħol l-awditur fis-settur privat huwa li joqgħod għassa biex jara li r-returns ta' l-investitur ikunu tajbin, mentri fil-każ tagħna l-investitur huwa l-poplu u l-Board of Directors tagħna huwa l-Parlament.  Allura hemm dimensjoni li tagħtina aktar responsabbilta' biex aħna nkunu nafu x'se nagħmlu, kif se nagħmluh u li  nagħmluh sewwa.

 Għalkemm ir-riżorsi huma fqar, huma neqsin, m'aħniex se naqtgħu qalbna;  kulħadd qed jagħmel dak li huwa possibbli anke saħansitra qed nibagħtu lin-nies jumejn jew tlieta barra sabiex jieħdu esperjenza first hand biex kemm jista' jkun il-Parlament nagħtuh dak li jixraqlu u dak li qed jitlob minna.  

  Barra minn hekk qegħdin nieħdu ħsieb sabiex nagħmlu struttura ġdida anke fl-istess ambjent li qegħdin ngħixu fih.  U għaliex qed ngħid struttura ġdida?  Għaliex kemm il-liġi kif ukoll l-ekonomija avvanzata ta' Malta jitolbu xi ħaġa aħjar u għalhekk aħna qegħdin nippruvaw nagħmlu struttura li għalkemm tkun flat fl-istess ħin nagħtuha bażi daqsxejn soda li fuqha ta' warajna u anke aħna stess, inkunu nistgħu nagħtu riżultati aktar malajr u ta' ċertu kalibru.

  Irrid ngħid ukoll li qed infittxu hawn Malta stess - u diġa' għandna xi kuntatti li għada pitgħada nistgħu niżviluppawhom billi noħorġu anke call for tenders -  nies li huma kapaċi jagħtu training lin-nies tagħna li m’humiex kollha ġejjin mill-akkademja.  Aħna nisperaw li meta noħorġu l-call for applications ikun hemm applikanti anke mill-akkademja għaliex għandna bżonn accountants.  Pero’ imbagħad  għandna bżonn anke ta’ dixxiplini oħra barra l-accountancy għaliex  il-value for money audit huwa konċett differenti mill-financial u l-compliance audit.  Barra minn hekk bis-saħħa li tagħtina l-liġi we can farm exercises out.  Diġa' esperimentajna b’dan; ġieli kellna xi eżerċizzju li tahulna jew dan il-kumitat jew inkella l-Ministru tal-Finanzi fil-kompitu tiegħu bħala responsabbli fil-liġi li jagħtina xi eżerċizzji, fejn kellna nqabbdu lin-nies barranin, jiġifieri outside the office, biex jagħtuna l-expertise li aħna m'għandniex.

   Għamilna wkoll refurbishment ta' l-uffiċċju kollu biex jekk jiġuna nies minn barra, il-konċett li daħlu f'xi uffiċċju ta' żmien Charles Dickens jispiċċa.  Għal dan il-għan għamilna refurbishment totali, infaqna flus mhux ħażin pero' nassigurakom li l-flus huma investiti tajjeb.  Barra minn hekk kien hemm biċċa bini li kienet qed tintuża bħala store għal affarijiet qodma u aħna ħsibna biex din nirranġawha - ħaġa li wkoll involviet ħafna spejjeż - biex fiha nkunu nistgħu  ndaħħlu  mat-30 examiner ieħor meta jkollna r-recruitment in full force.  

  Sintendi qed nieħdu ħsieb li jkollna s-sistema komputerizzata anke f’din il-parti tal-bini; s'issa diġa' għandna computerisation kważi f'kull uffiċċju u ngħidilkom ukoll li għandna anke saħansitra an internal network.  Rigward il-fatt ta’ kif qed taħdem is-sistema komputerizzata ngħidilkom li n-nies qed jagħtu l-aħjar li jistgħu mill-kapaċita' li għandhom; nistgħu nidħlu live ma' ħafna dipartimenti u nkunu nafu x'inhuma jagħmlu fejn si tratta ta' xiri u nfiq - naturalment huma jafu li qed nagħmlu dan - biex jekk ikollna xi query nagħmluha live mhux meta jkunu laħqu għaddew is-snin.  Għalissa għadna ftit tar-restrictions fis-sens li għad m’għandniex il-full complement tan-nies biex inkunu nistgħu nlaħħqu max-xogħol li rightly so il-Parlament u l-poplu jippretendi minn għandna.  

  Rigward x'inhu jsir bħalissa nista’ ngħid li qed nagħmlu a limited financial and compliance audit sabiex nippruvaw naraw li kemm jista’ jkun il-flus pubbliċi  qegħdin jiġu miġbura f'ħinhom u sewwa u li l-liġijiet, direttivi u struzzjonijiet oħra qed jiġu obduti.  Dan ifisser li aħna qed nieħdu ħsieb li jekk kemm-il darba xi ħadd għandu bżonn jixtri xi ħaġa u hemm regolarment li jgħid li qabel tixtri trid tieħu quotation mingħand dak li jkun biex tkun tista’ tgħid kemm se tonfoq eżatt, ix-xiri ma jsirx.   Ħafna drabi nsibu li wieħed jaqbad imur jixtri imbagħad imur fis-section u jitlob il-ħlas ta’ l-oġġett li jkun xtara. Ir-regolamenti jgħidu li qabel tixtri trid tkun taf għalxiex se tikkommetti ruħek.  Bid-data processing li għandna hemm sistema illi jekk tersaq beyond il-fondi li għandek approvati, lanqas joħorġulek pagamenti.  Li qed nagħmlu aħna huwa li naraw jekk jaħqux il-limitu - meta nkunu nistgħu nlaħħqu -  u x'inhuma jagħmlu biex jikkontrollaw ċerti affarijiet.  Ix-xogħol huwa kbir u mpenjattiv ħafna pero' għad m'għandniex il-full complement li aħna pproġettajna li jkollna biex  inkunu nistgħu nidħlu aktar f’dan ix-xogħol.

  Barra minn hekk imbagħad ir-rapport idur biex jispjega xi ftit x'għamilna u jitkellem dwar audit reviews concerning the economy, efficiency and effectiveness of certain activities of government departments or/and other bodies.  Hawnhekk wieħed jista’ jinduna li dħalna f'ċerti livelli, li qabel forsi għax ma kienx hemm nies biżżejjed jew inkella ma kienx hemm id-direttivi li ħarġu daqshekk speċifiċi mil-liġi ma konniex nidħlu fihom.  Saħansitra għamilna wkoll a preliminary survey on sick leave benefits in Gozo.  Għamilna dan l-eżerċizzju fuq Għawdex u mhux fuq xi dipartiment ieħor għaliex peress li Għawdex qisu fih innifsu ġie kkonsidrat bħala ministeru -  hawnhekk qed inkopru l-1996 - u qiegħed jopera b'fondi li ġejjin minn ministeri oħra bħala biċċa xogħol waħda, deherilna li għandna nattakkawh bħala a global exercise u naraw x'joħroġ minnu.

  Għamilna wkoll follow-up audit tat-Treasury Bank Reconciliation Statements tal-Public Account - li r-reconciliation tiegħu kien ilu ma jsir għal żmien twil u jiddispjaċini ngħid li l-problema għadha teżisti - u għamilna wkoll an audit review of the capital gains tax on immovable property transfers, a follow-up audit on the accounts and operations related to road maintenance and construction of the Roads Department.  Dan ta' l-aħħar ħadilna ħafna mir-riżorsi għaliex ħa ħafna żmien biex isir, pero' talabulna l-istess Ministeru tal-Finanzi u għalhekk aħna kellna nagħmlu dak ir-rapport fid-dettall, liema rapport  kien ġie ppreżentat ukoll lill-Parlament.

  Barra minn hekk għamilna an audit enquiry on the National Aquaculture Centre kif ukoll  an audit review on the Homes for the Elderly  u għandna anke a full study document dwar dan fir-rapport li għandna quddiemna.  Hawnhekk irrid ngħid li qed nimxu lejn sistema fejn għada pitgħada dak li qed titlob il-liġi jibda jiġi ppubblikat waħdu, jiġifieri nibdew nagħmlu r-reżukont tal-public accounts imbagħad nibdew noħorġu bejn tnejn jew tliet rapporti fis-sena u nkunu nistgħu nidħlu f'aktar dettall. Għalissa huwa daqsxejn kmieni biex nidħlu f'ċerti dettalji għaliex għad iridu jsiru ċerti konklużjonijiet, pero' nista' ngħidilkom li f'ċerti eżerċizzji li għaddejjin kellna ndaħħlu nies barra mill-uffiċċju għaliex ma kellniex l-expertise neċessarja min-naħa tagħna biex nidħlu f'ċerti livelli fuq ċerti suġġetti.

  Barra minn hekk għamilna a preliminary survey of the revenue collection and acquisition function of the Land Department.  Hawnhekk ukoll għandna studju speċifikat u din kienet l-ewwel darba li dħalna daqshekk fid-dettall u fit-tul fuq ċerti dipartimenti. Dan huwa a benefiċċju tal-Parlament sabiex ikollu ċans aktar jara fid-dettall rapporti dwar l-operat ta' ċerti dipartimenti, għaliex kif għadu kif ġie elenkat, il-Parlament ikollu ħafna affarijiet oħra x'jiddiskuti u ma jkunx jista' jidħol f'ċerti irqaqat.  Għalhekk huwa kompitu tagħna li nagħmlu rapporti dettalji fejn naraw risk area jew meta niġu mitlubin minn xi ħadd biex nagħmlu dan.   

  Imbagħad suġġett ieħor li koprejna f'dan ir-rapport, liema suġġett aħna  nagħtuh ħafna importanza, huwa dak dwar il-corporate issues.  Hawnhekk nixtieq li bil-permess ta' Mr Chairman u tal-membri l-oħra tal-kumitat  nenfasizza l-importanza li nagħtu lil dan is-suġġett.  Aħna naħsbu li meta qed inkopru dawn l-items inkunu qed immissu weakness - biex insejħilha hekk - fis-sistema throughout central government.  Dan għalina narawh ta' interess partikolari peress li kif għidt, il-Parlament żgur li m'għandux ċans jidħol fid-dettalji ta' dan l-operat.  

  Dħalna wkoll fuq travel abroad by employees on official government business u għamilna wkoll follow-up audit on government transport u audit review on arrears of revenue.  Dwar dan ta' l-aħħar għamilna full study - li qiegħed imniżżel bħala Document No. 3 - u għalkemm fih naraw figuri kbar u forsi wieħed jista' jallarma ruħu, kif tidħol fid-dettall tara li hemm misconception  għaliex f'ħafna każi dawk li jkunu qed isejħulhom arrears fil-fatt ikunu biss book arrears.  Rajna wkoll li across the board hemm misclassification of expenditure items.  Din suppost tiġi debitata lil ċertu sub-head, pero' sfortunatament, għal raġunijiet li jkun jafhom id-dipartiment - u  aħna rridu niġbdulhom l-attenzjoni li m'humiex jimxu skond ir-regolamenti -  jonfoqhom minn taħt item ieħor.  Item ieħor li dħalna fih f'aktar dettall mis-soltu huwa dak dwar l-audit survey on the accounts of non-central government organisations fejn il-gvern jagħti flus jew bħala donation jew bħala sussidju.  

  Fl-aħħar nett  għamilna wkoll bħala esperiment an audit survey on departments performance indicators.  Dawn l-indicators beħsiebna nidħlu fihom aktar fid-dettall għaliex minn esperjenzi ta' pajjiżi oħra sibna li indikaturi bħal dawn iservu ta' self-discipline fuq l-istess dipartiment jew aġenzija.  Qed ngħid dan fis-sens li jekk it-targets li jkunu ġew issettjati  fuq ċerti parametri ma jkunux qegħdin jintlaħqu, aħna nidħlu fis-suġġett ħalli naraw xi tkun ir-raġuni.    Jista' jkun li jkun hemm raġunijiet validi bħal, per eżempju, li t-targets kienu ambizzjużi ħafna jew inkella forsi jkun hemm xi slackness u allura aħna nkunu  nistgħu niġbdu l-attenzjoni ta' dan il-Kumitat u tal-Kamra.

  Dan huwa bejn wieħed u ieħor x'koprejna f'dan ir-rapport.   

  THE CHAIRMAN:  Grazzi Sur Galea għall-introduzzjoni tiegħek.  Nistieden issa kummenti mill-membri preżenti.  

  L-Onor. Gatt.

  ONOR. AUSTIN GATT:  Sur Galea, l-ewwelnett jiena wkoll nirringrazzjak ta' l-espożizzjoni li għamilt, li naħseb ġabret fil-qosor ħafna - u prosit ta' dan ukoll -  dak li hemm fir-rapport.  Irrid ngħid ukoll li wieħed jista' jara immedjatament id-differenzi bejn dan ir-rapport u rapporti passati simili u naħseb li huwa rapport ħafna aktar inċisiv, pero' kif għidt int, naħseb li wieħed għad irid jiżviluppah ukoll, imma naħseb li huwa doveruż li ngħidu li x-xogħol li qed isir huwa ndirizzat tajjeb u jawgura ħafna għall-futur.  

  Fil-fatt xtaqt nibda billi nagħmel xi kummenti fuq il-corporate issues.  Waħda mill-problemi li hija evidenti u li anke talludu għaliha fir-rapport hija dik li għandna fl-accounting system tal-gvern fejn kollox huwa maħdum on cash basis.  Issa aħna nafu li hija l-intenzjoni ta' amministrazzjonijiet differenti li din tinħadem fuq accrual basis kif fil-fatt jidhirli li għandha tkun sabiex wieħed verament ikollu stampa tas-sitwazzjoni finanzjajrja tal-gvern mhux biss għas-sena li tkun għaddiet pero' wisq aktar importanti biex wieħed jara l-commitments li għandu għall-futur u allura l-investimenti li jkunu qegħdin isiru għas-snin tal-futur ikunu jistgħu jiġu nkwadrati ħafna aħjar mil-lat finanzjarju.  Li xtaqt nistaqsik Sur Galea huwa x'inhi l-esperjenza mil-lat ta' l-Awditur fuq it-trapass bejn sistema u oħra u jekk inti u l-uffiċċju tiegħek intomx sodisfatti li l-pjanijiet - li naf li jeżistu - biex dan isir qed jiġu segwiti.  Barra minn hekk xtaqt nistaqsik hekk jidhirlekx li għandu jiġi aċċelerat il-pass biex naslu għal sistema darba għal dejjem ta' accrual basis fl-accounting tagħna.  

  THE CHAIRMAN:  Is-Sur Galea.

  IS-SUR JOSEPH G. GALEA:  Dan is-suġġett f'dan il-kumitat diġa' qam meta kont jiena stess li fl-ewwel rapport tiegħi - wara li tkellimt ma' kollega minn New Zealand, pajjiż li kien pijunier f'din il-ħaġa - issuġġerejtha għaliex indunajt - għalkemm jiena m'iniex accountant kwalifikat - kemm hija sistema tajba.  Jiena kont issuġġerejt li ndaħħluha over a period of five years.  L-Ingilterra daħħluha over a period of five years u bħalissa għaddejjin parallel kemm on accrual u anke on cash basis.  Jiena naqbel perfettament ma' din is-sistema u nista' ngħid li l-amministrazzjoni preċedenti apparentement kienet tat xi inizzjattiva għaliex kelli xi feelers li din kienet qed issir f'xi żewġ dipartimenti, jekk m'iniex sejjer żball wieħed minnhom kien l-Education, u issa mid-Diskors tal-President ħareġ ċar li din l-amministrazzjoni se tagħti importanza wkoll il-fatt li għandna mmorru għal din is-sistema. 

  Mingħajr ma nidħol fid-dettalji - għaliex m'iniex ikkwalifikat - nista' ngħid li mill-esperjenza u anke minn dak li qrajna jirriżulta li biex tagħmel full accrual basis huwa daqsxejn diffiċli għall-pajjiż, pero' hemm modified system  li żgur tagħti riżultati pożittivi anke fuq l-accountability, speċjalment meta ninżlu fil-livelli ta' units units. 

  THE CHAIRMAN:  L-Onor. Gatt.

   ONOR. AUSTIN GATT:  Sur Galea, fil-fatt inti għidt li daħlet parallel f'xi dipartimenti.  Mill-esperjenza tagħkom bħalissa, jiġifieri t-testing side of it, qiegħda tkun suċċess jew għadna in the beginning stages?  

  THE CHAIRMAN:  Is-Sur Galea.

  IS-SUR JOSEPH G. GALEA:  Apparentement din għadha qed taħdem on a pilot basis u għadna ma dħalniex fiha.  Li nista' ngħid huwa li din is-sena, peress li l-uffiċċju tiegħi ħa funzjoni indipendenti mill-gvern, bħala esperiment l-uffiċċju tiegħi se joħroġ l-accounts tiegħu  on accrual basis biex minn hemmhekk nibdew nitgħallmu aħna stess u nuru li aħna dedikati biex immorru għal din is-sistema.  

  Naqbel ukoll ma' l-aċċenn li għamel l-Onor. Gatt fejn qal li hemm bżonn li wieħed ikun ippreparat għal din is-sistema għaliex jekk ma tkunx ippreparat għaliha ...  Issa meta qed ngħid "ippreparat" m'iniex qed nirriferi biss għan-National Audit Office għaliex hemmhekk jien easy nipprepara għaliha billi nġib outside resources, pero' hemm bżonn li jsir preparamenti għaliha anke at  departmental level għaliex jekk ma jkollokx nies trained fuq kif taħden din is-sistema, it would be much more difficult to introduce.   

  THE CHAIRMAN:  Hawnhekk naħseb li jkun tajjeb li ngħid li l-prassi ta' dan il-kumitat hija li meta jkun qed jiddiskuti r-rapport ta' l-awditur u jiġi biex jitkellem dwar id-dipartimenti, ikun hawn preżenti anke l-permanent secretaries konċernati. Given is-suġġett li qajjem l-Onor. Gatt u given li l-firxa prinċipali tar-rapport tikkonċerna lill-Ministeru tal-Finanzi, naħseb li tkun idea tajba jekk għal-laqgħa li jmiss nistiednu lill-uffiċjali għoljin tal-Ministeru tal-Finanzi ħalli jkunu jistgħu jwieġbu mistoqsijiet iktar speċifiċi bħalma ndirizza l-Onor. Gatt, kemm fuq corporate issues, kemm fuq l-analisi tal-financial report innifsu u anke dwar dak li jikkonċerna lill-Ministeru tal-Finanzi.  

  Imbagħad subsequent to that inkunu nistgħu nimxu bis-sekwenza li hawn fir-rapport innifsu li naqbdu ministeru ministeru -  OPM, Foreign Affairs, Social Development, eċċ. -  ħalli nkunu nistgħu nittekiljawhom fil-fond.  Għal dawn il-laqgħat, apparti mill-awditur, ikun tajjeb li jkollna preżenti anke lill-permanent secretaries konċernati li jkunu jistgħu  jwieġbu  on a more operational level ċerti mistoqsijiet.  

  L-Onor. Cilia.

  ONOR. JOE CILIA:  Inkwantu għal dan ir-rapport partikolari wieħed jinnota b'ċertu sodisfazzjon li minn mindu saret l-emenda s-sena li għaddiet fejn  ingħataw aktar poteri lill-Awditur Ġenerali, wieħed jista' anke jidħol forsi f'aktar dettalji milli normalment kien permess.  Jien naħseb li anke dan ir-rapport partikolari qed jirrifletti sena partikolari ta' transazzjoni, fis-sens li kien hemm bidla fil-gvern fejn kellna 10 xhur ta' Amministrazzjoni Nazzjonalista u l-aħħar xahrejn ta' Amministrazzjoni Laburista.  Naħseb li jkun tajjeb li jattendu għal dawn il-laqgħat l-uffiċjali mill-Ministeru tal-Finanzi għaliex b'hekk ikollna l-opportunita' nidħlu f'ċerti aspetti li jolqtu l-accounts systems tal-ministeri differenti.  

  Ta' min jinnota wkoll b'sodisfazzjon ix-xogħol tajjeb li sar mill-Uffiċċju ta' l-Awditur Ġenerali.  Ovvjament mill-istess rapport joħroġ anke l-fatt tan-nuqqas tar-riżorsi umani ta' ċerta kwalita', ħaġa li tirrispekkja anke ministeri u dipartimenti relattivi tal-gvern.  

  Forsi jkollna ċ-ċans li nidħlu wkoll fuq l-updating tal-current financial regulations, li naħseb hija xi ħaġa li ta' min wieħed jenfasizzaha ħafna għaliex anke mill-esperjenza li għandi ħafna financial regulations ikunu magħmula b'mod mhux flessibbli jew b'mod li  jaffettwa anke l-istess makkinarju tal-gvern ta' kif jista' jaħdem u jmexxi 'l quddiem il-ħidma tiegħu.

  THE CHAIRMAN:   Hemm iżjed kummenti?  Is-Sur Galea.

  IS-SUR JOSEPH G. GALEA:   Bil-permess taċ-Chairman u tal-membri l-oħra tal-Kumitat xtaqt nistaqsi jekk wara li jsiru d-diskussjonijiet f'dan il-kumitat u wara li naslu għal ċerti deċiżjonijiet rigward il-corporate items, nistgħux forsi nibdew naħsbu dwar kif dawn  jiġu mniżżla 'l isfel biex wieħed ikun jista' jiċċekkja - once li nkunu qbilna magħhom u once li d-dipartiment konċernat ikun qabel magħhom - humiex qed jiġu fil-fatt attwati over a period of years.  Qed ngħid hekk għaliex ma tistax kull sena tagħmel full audit ta' l-istess area.  Li nista' nagħmel jien mill-uffiċċju tiegħi huwa li jekk inkunu ħadna deċiżjoni fuq riżultati fejn kien hemm xi ħaġa komuni u qbilna li se nirranġawha, għal dik is-sena partikolari nara jekk niżlitx isfel u jekk kienx hemm ir-response li jirrifletti d-deċiżjoni li tkun ittieħdet minn hawnhekk.  Jien ma nafx il-kumitat x'jaħseb fuq il-preżenza tat-two super ministries,  il-Finanzi u l-Uffiċċju tal-Prim Ministru -  ħafna mid-direttivi fejn si tratta ta' operat ieħor jidħlu huma wkoll -  għax ma rridux ninsew li aħna qed nimxu fuq il-Westminster model.  Il-Westminster model ifisser ukoll li finalment toħroġ treasury minute  sabiex ir-riżultat finali jiġi kkommunikat lill-azjendi u d-dipartimenti relattivi.  Din  l-idea poġġejtha hekk, mingħajr ma nipprova nindaħal f'ebda tarf ta' l-operat ta' dan il-Kumitat.  Naħseb li jkun worth it li wieħed jara x'għandu jsir biex wieħed jasal għaliha.  

  THE CHAIRMAN:  L-Onor. Pullicino.

  ONOR. GEORGE PULLICINO (Segretarju Parlamentari):  Fil-fatt proprju fuq dan il-punt li xtaqt naqbad.  Qiegħed isir monitoring min-naħa ta' l-Uffiċċju ta' l-Awditur ħalli dan jara li dak li tkunu qegħdin tipproponu effettivament ikun qiegħed isir? Xtaqt nistaqsi wkoll jekk huwiex proprju hawnhekk fejn għandkom l-ikbar nuqqas f'dak li huwa staff u fejn taħseb li huma l-iktar areas li fihom  għandkom bżonn bi prijorita' li jiġi mogħti lilkom aktar staff.
  THE CHAIRMAN:  Is-Sur Galea.

  IS-SUR JOSEPH G. GALEA:  Il-kapaċita', kif għidt qabel, qiegħda għandna diġa'.  Nisperaw li meta nagħmlu recruitment  ikunu identifikati n-nies li rridu.  Bħalma għidt fil-bidu, minbarra accountants irridu anke nies b'dixxiplini oħrajn għaliex il-value for money audit tana għalqa ferm aktar kbira fejn nistgħu nidħlu.  Jien naħseb li jenħtieġ li wieħed jenfasizza l-importanza tal-prinċipju ta' l-internal audit li ġie ntrodott għaliex m'għandux ikun l-outside auditor - u aħna qisna l-outside auditors - biex naqbdu xi ħaġa ħażina li jkun hemm fis-sistema.   Jien naħseb li hemm bżonn li kulħadd, minn fuq s'isfel, jirrealizza l-importanza li jkun hemm a good internal audit structure, l-ewwelnett within the ministries, imbagħad skond l-operat tad-dipartiment.  B'hekk il-management ikollu mill-ewwel għodda f'idejh biex ikun jaf fejn għandu jindirizza u jiffoka fuq ċerti affarijiet li m'humiex sejrin tajjeb.  

  THE CHAIRMAN:  Jekk tippermettili xtaqt nagħmel mistoqsija fuq id-dipartimenti nfushom and how they react għall-Uffiċċju ta' l-Awditur.  Tradizzjonalment meta kien hemm l-Uffiċċju ta' l-Awditur u l-PAC kien għadu ma jeżistix kien hemm it-tendenza li f'xi dipartimenti, biex inkun konservattiv, ġieli kienu jinjoraw ċerti guidelines u  ċerti rulings ta' l-Awditur.  Mir-rapporti preċedenti li kellna min-naħa tiegħek stess, jirriżulta li kemm ilu li għandna l-PAC, dak li huwa l-atteġġjament tad-dipartimenti tjieb xi ftit u qed ikun hemm iktar responsiveness.  Issa li llum l-Uffiċċju ta' l-Awditur beda jaqa' taħt il-Parlament, kien hemm xi ħaġa li tirrifletti din il-qualitative leap fil-feedback li qed ikollkom mid-dipartimenti?  Jiġifieri l-affarijiet marru aktar għall-aħjar jew baqa' kollox qisu l-istess?

  IS-SUR JOSEPH G. GALEA:   Li l-affarijiet marru aktar għall-aħjar ma nistax ninnegaha, pero' l-quantum leap għadna ftit 'il bogħod minnha.   Jien inħobb ngħid li nagħmlu evoluzzjoni mhux revoluzzjoni. Fis-servizz ċivili teżisti ċerta kultura fejn ħafna jaħsbu - u jien wieħed minnhom, ma noqgħodx nistaħba wara subgħajja għaliex jien ili snin twal fis-servizz - li l-awditur huwa xi ħaġa żejda, pero' nista' ngħid li bl-introduzzjoni tal-PAC u kemm ilhom jiġu l-permanent secretaries  hawnhekk, bdiet tidħol ċerta awareness li qabel ma kenitx teżisti.  Nisperaw li matul iż-żmien, bid-domandi li tagħmlu intom u bil-queries li jsiru fuq punti li nelevaw aħna hawnhekk, il-kultura tkompli tinbidel b'pass mgħaġġel.  

  THE CHAIRMAN:  L-Onor. Gatt.

  ONOR. AUSTIN GATT:  Sur Galea, xtaqt norbot ftit mal-kumment li għamilt l-ewwel int - li nifhmu - fuq deċiżjonijiet li jittieħdu mill-PAC wara diskussjoni u kif dawn jinżlu isfel tramite ċirkolarijiet, modalitajiet, eċċ.   L-ewwel ħaġa ma tantx naqbel miegħek li f'dan il-kumitat hawn rappreżentat xi ministeru.  Hawnhekk m'hawn rappreżentanti ta' l-ebda ministeri; aħna qegħdin hawnhekk bħala membri tal-Kamra.  Jien ukoll naqbel miegħek b'mod ġenerali li huwa tajjeb li deċiżjoniijiet, modalitajiet ġodda jew inizjattivi li jiġu maqbula hawnhekk b'xi mod iridu jiġu riflessi fl-operat tal-ministeri u tad-dipartimenti għaliex inkella allura hawnhekk nispiċċaw talking shop u nkunu qed niltaqgħu u naħlu l-ħin ta' kulħadd.  Pero' naħseb ukoll li rridu nagħmlu premessa oħra, almenu fl-opinjoni tiegħi, li qabel ma hawnhekk jittieħdu deċiżjonijiet li jkunu se jeffettwaw il-modalitajiet  ta' ħidma, naraw li jiġi nvolut il-permanent secretary u l-uffiċjali għolja ta' dak id-dipartiment ħalli jaraw kif dik il-bidla fil-verita' tkun se teffettwa lid-dipartiment.  Naħseb li dan il-kumitat jista' wkoll ma jeħux l-opinjoni tad-dipartiment, imma żgur li dan il-kumitat għandu jimpenja ruħu li jgħid li qabel ma jasal għad-deċiżjoni jisma' wkoll l-opinjonijiet kuntrarji, jekk ikun hemm, u ċertament li d-dipartiment konċernat jew anke l-ġerarkija kollha tas-servizz pubbliku jkollha l-opportunita' li tesprimi l-opinjoni tagħha dwar kull inizjattiva li tista' tittieħed minn dan il-kumitat.  Inkella wisq nibża' li nispiċċaw li waqt li ma nkunux talking shop fis-sens li għidt qabel, inkunu qegħdin nibdlu s-sistemi in arja bla ma jkunu nafu effettivament l-effett reali ta' dak li jista' jiġri.

  THE CHAIRMAN:  Is-Sur Galea.

  IS-SUR JOSEPH G. GALEA:  Jien ma kellix f'rasi li jiġu hawnhekk l-uffiċjali tal-Finanzi jew tal-Prim Ministru.  Li kont qed ngħid huwa li s-sistema Ingliża taħdem b'mod li biex id-deċiżjonijiet li jkunu ttieħdu mill-PAC jinżlu isfel, isir ċertu liaison dirett;  jew ikunu preżenti waqt il-meetings tal-PAC jew inkella l-permanent secretary jikkorrispondi mal-finanzi u jgħidlu xi jkun ġie deċiż.     Fejn si tratta dipartiment ma' dipartiment aħna daħħalna l-użanza ta' l-exit conference, jiġifieri li qabel ma jien nippubblika xi ħaġa hawnhekk, lid-dipartiment jew ministeru konċernat ikun urejtu kollox u nkunu qbilna fuq dak li se jidher ħalli ma jkunx hemm l-element tas-sorpriża.  Hawnhekk qed nirriferi l-aktar għall-corporate items għaliex imbagħad jista' jkollok dipartiment li sui generis jitlob operat separat mill-ieħor.  Jiġifieri rigward il-corporate items naħseb li dawk iż-żewġ super ministries huma indikati li somehow they are roped in, either at the background jew inkella b'kommunikazzjoni wara d-deċiżjoni jew forsi  l-kumitat jista' jitlob opinjoni dwar kif dan is-suġġeriment jista' jiġi implimentat.  

  THE CHAIRMAN:  Jekk m'hawnx iżjed kummenti, għal-lum nieqfu hawn.  Ma naħsibx li jkun prattiku li nidħlu fid-dettall ta' dan ir-rapport illum stess.   

  IS-SUR JOSEPH G. GALEA:   Nirringrazzjak.

  THE CHAIRMAN:  Biex ngħid hekk, għandna diffikulta' teknika.  Fil-bidu ta' din il-laqgħa jien stess issuġġerejt li niltaqgħu darba fil-ġimgħa, pero' kif diġa' informajtkom l-Awditur Ġenerali se jkun imsiefer fuq xogħol għal ġimgħa sħiħa u ma nafx kemm huwa fair li nitolbu lid-deputy tiegħu jattendi għal dik il-laqgħa, u dan għaliex ir-rapport imur lura għall-1996, qabel ma s-Sur Bonnici kien ħa l-ħatra tiegħu.  Jiġifieri jekk intom taqblu nixtieq nissuġġerixxi li f'dan il-każ partikolari naġġornaw għas-17 ta' Novembru.   

  Mela nirringrazzja lis-Sur Galea u lil kull min attenda dan il-Kumitat u naġġorna l-Kumitat għal nhar it-Tlieta, 17 ta' Novembru, 1998 b'din l-aġenda:

1.  Minuti;

2. Rapport tad-Direttur tal-Verifika għas-sena 1996 - Kontinwazzjoni.  

Fis-6.05 p.m. il-Kumitat aġġorna.

